
SIYOSATI SAMARADORLIGINI OSHIRISH 

Annotatsiya. Maqolada Xorazm viloyatida urbanizatsiya jarayonlarining joriy holati va urbanizatsiya siyosatining 
mintaqa iqtisodiyotiga taʼsiri statistik tahlil hamda SWOT/TOWS metodologiyasi asosida oʻrganilgan. 2021–2025-yillarda 
viloyat shahar aholisi 626,8 ming kishidan 670,0 ming kishiga oshgan boʻlsa-da, urbanizatsiya darajasi 33,1 foizdan 33,0 
foizga tushgani, yaʼni respublika koʻrsatkichidan (qariyb 51 foiz) 18 foiz punkt past darajada turgani aniqlandi. Shahar 
aholisining oʻsish surʼati jami aholi oʻsishidan ortda qolayotgani muallif tomonidan taklif etilgan urbanizatsiya surʼati 
koeffitsiyenti (Ku = 0,93) orqali asoslandi. Viloyatning shahar va tumanlari urbanizatsiya darajasi boʻyicha toʻrt tipologik 
guruhga ajratildi hamda “tayanch shaharlar orqali polisentrik rivojlanish” strategiyasi taklif etildi. Olingan natijalar mintaqaviy 
urbanizatsiya va shaharsozlik siyosatini takomillashtirishda amaliy ahamiyatga ega.

Kalit soʻzlar: Xorazm viloyati, urbanizatsiya, urbanizatsiya siyosati, shahar aholisi, aglomeratsiya, tayanch shaharlar, 
barqaror rivojlanish, SWOT-tahlil, TOWS-matritsa.

Аннотация. В статье исследованы современное состояние процессов урбанизации в Хорезмской области 
и влияние политики урбанизации на экономику региона на основе статистического анализа и методологии SWOT/
TOWS. Установлено, что в 2021–2025 гг. численность городского населения области увеличилась с 626,8 тыс. до 
670,0 тыс. человек, однако уровень урбанизации снизился с 33,1% до 33,0%, что примерно на 18 процентных пунктов 
ниже республиканского показателя (около 51%). Отставание темпов роста городского населения от темпов роста 
общей численности населения обосновано с помощью предложенного автором коэффициента темпа урбанизации 
(Ku = 0,93). Города и районы области были разделены на четыре типологические группы по уровню урбанизации, а 
также предложена стратегия «полицентрического развития через опорные города». Полученные результаты имеют 
практическое значение для совершенствования региональной политики урбанизации и градостроительства.

Ключевые слова: Хорезмская область, урбанизация, политика урбанизации, городское население, 
агломерация, опорные города, устойчивое развитие, SWOT-анализ, TOWS-матрица.

Abstract. The article examines the current state of urbanization processes in the Khorezm Region and the impact of 
urbanization policy on the regional economy using statistical analysis and the SWOT/TOWS methodology. The findings 
indicate that although the regionʼs urban population increased from 626.8 thousand to 670.0 thousand people between 
2021 and 2025, the urbanization rate declined from 33.1% to 33.0%, remaining approximately 18 percentage points 
below the national average (about 51%). The fact that the growth rate of the urban population lags behind the growth rate 
of the total population is substantiated using the urbanization growth coefficient proposed by the author (Ku = 0.93). The 
cities and districts of the region were classified into four typological groups according to their level of urbanization, and a 
strategy of “polycentric development through key cities” was proposed. The obtained results have practical significance 
for improving regional urbanization and urban planning policies.

Keywords: Khorezm Region, urbanization, urbanization policy, urban population, agglomeration, key cities, sustainable 
development, SWOT analysis, TOWS matrix.

K I R I S H
Urbanizatsiya zamonaviy iqtisodiy oʻsishning asosiy harakatlantiruvchi kuchlaridan biri hisoblanadi. 

Aholi, kapital va bilimlarning shaharlarda toʻplanishi mehnat unumdorligini oshiradi, xizmatlar sohasining 
kengayishiga, innovatsiyalar tarqalishiga va investitsiyalar samaradorligining ortishiga zamin yaratadi. Jahon 
banki baholashiga koʻra, Oʻzbekiston aholisining yarmidan koʻpi shaharlarda istiqomat qilmoqda va 2050-yilga 
borib bu ulush 60 foizdan oshishi kutilmoqda [14]. Shu bois urbanizatsiya jarayonlarini boshqarish mintaqaviy 
iqtisodiy siyosatning ustuvor yoʻnalishiga aylanmoqda.

Oʻzbekiston Respublikasi Prezidentining 2019-yil 10-yanvardagi PF-5623-son “Urbanizatsiya jarayonlarini 
tubdan takomillashtirish chora-tadbirlari toʻgʻrisida”gi Farmoni [9] va “Oʻzbekiston – 2030” strategiyasi [10] 
urbanizatsiya siyosatining huquqiy asoslarini belgilab bergan. 2026-yil 14-aprelda oʻtkazilgan videoselektor 
yigʻilishida mamlakatda urbanizatsiya darajasi 51 foizga yetgani qayd etilib, shaharsozlik hujjatlarining 
yetishmasligi jiddiy iqtisodiy yoʻqotishlarga olib kelayotgani taʼkidlandi: 2025-yilda bosh reja yoʻqligi sababli 
yerni xususiylashtirish boʻyicha 112 ming arizaning 14 foizi rad etilgan, bu esa byudjetga qariyb 550 mlrd soʻm 
qoʻshimcha tushumni boy berishga sabab boʻlgan [12].

Xorazm viloyati urbanizatsiya muammolari eng keskin namoyon boʻlayotgan hududlardan biridir. Viloyat 
aholisining 67 foizi qishloq joylarda yashaydi, urbanizatsiya darajasi esa respublikadagi eng past koʻrsatkichlar 
qatorida turibdi. 2026-yil 3-martda oʻtkazilgan yigʻilishda viloyat shahar va tumanlarini zamonaviy qiyofaga 
keltirish, yoʻl va suv infratuzilmasini yaxshilashga 1,6 mlrd AQSh dollari ajratilishi maʼlum qilindi [13]. Bunday 
koʻlamdagi resurslarning samarali sarflanishi aynan puxta asoslangan urbanizatsiya siyosatini talab etadi.

Mavzuning dolzarbligi shundaki, viloyatda iqtisodiy oʻsish surʼatlari yuqori boʻlishiga qaramay (2025-
yilda YaHM 7,9 foizga oʻsgan), shahar aholisining ulushi deyarli oʻzgarmay qolmoqda. Bu esa aglomeratsiya 
samaralaridan toʻliq foydalanilmayotganini va urbanizatsiya siyosati samaradorligini oshirish zaruriyatini 
koʻrsatadi. Tadqiqot obyekti – Xorazm viloyatining aholi punktlari tizimi va urbanizatsiya jarayonlari; predmeti 
– urbanizatsiya siyosatining mintaqa iqtisodiyoti barqaror rivojlanishiga taʼsir etish mexanizmlari; maqsadi – 
viloyatda urbanizatsiya jarayonlarining joriy holatini kompleks baholash va urbanizatsiya siyosati samaradorligini 
oshirish boʻyicha ilmiy asoslangan takliflar ishlab chiqish.

M A V Z U G A  O I D  A D A B I Y O T L A R  S H A R H I
Urbanizatsiya va iqtisodiy rivojlanish oʻrtasidagi bogʻliqlik koʻplab xorijiy tadqiqotlarda oʻrganilgan. J.V. 

Henderson [1] urbanizatsiya darajasi va aholi jon boshiga daromad oʻrtasida kuchli bogʻliqlik mavjudligini, biroq 
urbanizatsiyaning oʻzi emas, balki shahar tizimining samarali tashkil etilishi oʻsishni belgilashini asoslagan. 
E. Glaeser [2] shaharlarni innovatsiya va inson kapitali toʻplanadigan markaz sifatida koʻrib chiqib, zich va 
yaxshi boshqariladigan shaharlar iqtisodiy jihatdan eng samarali ekanligini koʻrsatgan. G. Duranton va D. Puga 
[3] aglomeratsiya samaralarining mikroasoslarini – resurslarni birgalikda ishlatish (sharing), mehnat bozorida 
moslashuv (matching) va bilimlar almashinuvi (learning) mexanizmlarini tizimlashtirgan. Jahon bankining 
2009-yilgi “Iqtisodiy geografiyani qayta shakllantirish” hisobotida [4] zichlik, masofa va boʻlinish omillari hududiy 
rivojlanishning asosiy oʻlchovlari sifatida taklif etilgan. BMT-Habitat [5] esa barqaror urbanizatsiyaning ekologik 
va ijtimoiy mezonlarini ishlab chiqqan.

Mahalliy tadqiqotlar orasida O. Ota-Mirzayev, V. Gentshke, R. Murtazayeva va A. Saliyev [6] Oʻzbekistonda 
urbanizatsiya jarayonlarining tarixiy-geografik xususiyatlarini tadqiq etib, Xorazm viloyatida bir qator aholi 
punktlarining shahar maqomidan shaharcha toifasiga tushib qolganini qayd etgan. A.G. Abdullayev va boshqalar 
[7] Xorazm viloyati iqtisodiyotining oʻsish nuqtalari va ularning iqtisodiy-geografik xususiyatlarini oʻrgangan. A.K. 
Amanov va D.M. Nazarov [8] Quyi Amudaryo iqtisodiy rayonidagi erkin iqtisodiy zonalar va ularning rivojlanish 
tendensiyalarini tahlil qilgan.

Mavjud tadqiqotlarning aksariyati urbanizatsiyani demografik yoki geografik jarayon sifatida tavsiflashga 
yoxud alohida shaharlarni oʻrganishga qaratilgan. Biroq Xorazm viloyati misolida urbanizatsiya siyosati 
samaradorligini miqdoriy koʻrsatkichlar orqali baholash, shahar va tumanlarni urbanizatsiya darajasi boʻyicha 
tipologik guruhlash hamda strategik yoʻnalishlarni SWOT–TOWS kombinatsiyalari asosida ishlab chiqish yetarli 
darajada oʻrganilmagan. Mazkur maqolaning ilmiy yangiligi aynan shu kompleks yondashuvda namoyon boʻladi.

T A D Q I Q O T  M E T O D O L O G I YA S I
Tadqiqotda quyidagi usullar majmuasidan foydalanildi. Birinchidan, statistik tahlil – Oʻzbekiston Respublikasi 

Milliy statistika qoʻmitasi va Xorazm viloyati statistika boshqarmasining 2021–2025-yillarga oid rasmiy 
maʼlumotlari asosida aholi soni, shahar va qishloq aholisi tarkibi hamda asosiy makroiqtisodiy koʻrsatkichlar tahlil 
qilindi. Ikkinchidan, qiyosiy taqqoslash – viloyat koʻrsatkichlari respublika va boshqa hududlar koʻrsatkichlari 

bilan solishtirildi. Uchinchidan, urbanizatsiya dinamikasini baholash uchun muallif tomonidan urbanizatsiya 
surʼati koeffitsiyenti taklif etildi:

Ku = ΔU / ΔN,
bu yerda ΔU – tahlil davrida shahar aholisining oʻsish surʼati, %; ΔN – jami aholining oʻsish surʼati, 

%. Ku > 1 boʻlganda urbanizatsiya jadallashadi, Ku = 1 da urbanizatsiya darajasi barqaror qoladi, Ku < 1 
boʻlganda esa hududda nisbiy deurbanizatsiya kuzatiladi. Toʻrtinchidan, tipologik guruhlash – viloyat shahar 
va tumanlari urbanizatsiya darajasi boʻyicha guruhlarga ajratildi. Beshinchidan, SWOT-tahlil va TOWS-
matritsa – urbanizatsiya siyosatining kuchli va zaif tomonlari, imkoniyat va tahdidlari aniqlanib, toʻrtta strategik 
kombinatsiya ishlab chiqildi.

T A H L I L  V A  N A T I J A L A R
Statistik maʼlumotlarga koʻra, 2025-yil 1-yanvar holatiga Xorazm viloyatining doimiy aholisi 2 032,4 ming 

kishini tashkil etgan boʻlib, shundan 670,0 ming kishi (33,0 foiz) shaharlarda, 1 362,4 ming kishi (67,0 foiz) 
qishloq joylarda yashagan [11]. 1-jadvalda viloyat aholisi tarkibining dinamikasi keltirilgan (1-jadval).

1-jadval
Xorazm viloyati aholisining shahar va qishloq boʻyicha tarkibi dinamikasi (yil boshiga)1

Koʻrsatkich 2021-yil 2025-yil Oʻzgarish, ming 
kishi Oʻsish, %

Jami doimiy aholi, ming kishi 1 893,1 2 032,4 +139,3 107,4

Shahar aholisi, ming kishi 626,8 670,0 +43,2 106,9

Qishloq aholisi, ming kishi 1 266,3 1 362,4 +96,1 107,6

Urbanizatsiya darajasi, % 33,1 33,0 –0,1 f.p. –

Urbanizatsiya surʼati koeffitsiyenti 
(Ku) 0,93

1-jadval maʼlumotlaridan koʻrinadiki, 2021–2025-yillarda viloyat shahar aholisi 43,2 ming kishiga oshgan 
boʻlsa-da, qishloq aholisi undan ikki baravardan ziyod – 96,1 ming kishiga koʻpaygan. Natijada urbanizatsiya 
surʼati koeffitsiyenti 0,93 ga teng boʻlib, viloyatda nisbiy deurbanizatsiya tendensiyasi saqlanib qolayotganini 
koʻrsatadi. Bu holat shahar aholisining oʻsishi asosan tabiiy koʻpayish hisobiga roʻy berayotganini, qishloqdan 
shaharga migratsiya oqimi va yangi shahar aholi punktlarining shakllanishi esa sust ekanligini anglatadi.

Urbanizatsiyaning past darajasi viloyat iqtisodiy koʻrsatkichlarida ham aks etadi. 2-jadvalda Xorazm viloyati 
iqtisodiyotining 2025-yildagi asosiy koʻrsatkichlari keltirilgan (2-jadval).

2-jadval
Xorazm viloyati iqtisodiyotining asosiy koʻrsatkichlari (2025-yil)2

Koʻrsatkich Qiymati Izoh
Yalpi hududiy mahsulot, mlrd soʻm 62 987,5 oʻsish 7,9%

Viloyatning respublika YaIMdagi ulushi, % 3,4 aholi ulushi ≈5,4%
Aholi jon boshiga YaHM, mln soʻm ≈31,0 respublikada ≈49,3

Aholi jon boshiga YaHMning respublika darajasiga nisbati, % ≈63 –
Sanoat mahsuloti hajmi, trln soʻm 34,3 2016-yilda 2,8

Jalb etilgan investitsiyalar, mlrd AQSh dollari >1,0 –
Kambagʻallik darajasi, % 6,7 2024-yilda 11,9

Tashrif buyurgan sayyohlar, mln kishi 12,5 oʻrtacha qolish 1–2 kun

Jadval maʼlumotlari muhim tarkibiy nomutanosiblikni koʻrsatadi: viloyat mamlakat aholisining qariyb 
5,4 foizini tashkil etgani holda, YaIMning atigi 3,4 foizini yaratmoqda. Natijada aholi jon boshiga YaHM 
respublika darajasining taxminan 63 foiziga teng. Iqtisodiy nazariyada qayd etilganidek [1; 3], mehnat 
unumdorligi va daromadlarning past boʻlishi koʻp jihatdan iqtisodiy faollikning kichik va tarqoq aholi 
punktlarida joylashgani, yaʼni aglomeratsiya samaralaridan yetarli foydalanilmayotgani bilan bogʻliq. Shu 

1	 Xorazm viloyati statistika boshqarmasi maʼlumotlari asosida muallif hisob-kitobi
2	 Milliy statistika qoʻmitasi va Oʻzbekiston Respublikasi Prezidenti matbuot xizmati maʼlumotlari asosida muallif hisob-kitobi

bilan birga sanoat hajmining 2016-yildagi 2,8 trln soʻmdan 2025-yilda 34,3 trln soʻmga yetishi [13] viloyatda 
urbanizatsiya uchun muhim iqtisodiy asos shakllanayotganini koʻrsatadi.

Urbanizatsiya siyosatining joriy holatini kompleks baholash maqsadida SWOT-tahlil oʻtkazildi (3-jadval).

3-jadval
Xorazm viloyati urbanizatsiya siyosatining SWOT-tahlili3

S – Kuchli tomonlar W – Zaif tomonlar

S1. Yuqori iqtisodiy oʻsish surʼati (YaHM 7,9%).
S2. Sanoatning jadal oʻsishi (9 yilda 12 baravar).

S3. Aholi zichligining yuqoriligi va yosh mehnat resurslari 
(har yili 35 ming yosh mehnat bozoriga kiradi).

S4. Xivaning YuNESKO roʻyxatidagi tarixiy markaz 
sifatidagi turistik salohiyati.

S5. Urganch va Xiva shaharlarining yaqin joylashuvi 
(aglomeratsiya salohiyati).

S6. Pitnakdagi avtomobil zavodi – mashinasozlik klasteri 
uchun asos.

W1. Urbanizatsiya darajasining pastligi (33,0%).
W2. Nisbiy deurbanizatsiya (Ku = 0,93).

W3. Aholi jon boshiga YaHMning pastligi (respublika 
darajasining ≈63%).

W4. Shaharsozlik hujjatlari bilan qamrovni yanada 
kengaytirish zarurati.

W5. Muhandislik-kommunal infratuzilmani modernizatsiya 
qilish ehtiyoji.

W6. Turizm salohiyatidan yanada samarali foydalanish 
imkoniyati (sayyohlarning hududda qolish muddatini uzaytirish 

istiqboli).
O – Imkoniyatlar T – Tahdidlar

O1. Infratuzilmani yangilashga ajratilgan 1,6 mlrd AQSh 
dollari.

O2. “Oʻzbekiston – 2030” strategiyasi va urbanizatsiya 
boʻyicha davlat dasturlari.

O3. Xalqaro moliya institutlarining shahar infratuzilmasi 
dasturlari.

O4. Oʻzbekiston–Turkmaniston chegaraoldi savdo 
zonasi.

O5. Raqamli shaharsozlik va yer resurslarini onlayn 
boshqarish.

O6. Davlat-xususiy sheriklik mexanizmlari.

T1. Suv resurslaridan oqilona foydalanish va Orolbo‘yi 
ekologik sharoitlariga moslashish zarurati.

T2. Sug‘oriladigan yerlarni saqlash va ulardan maqsadli 
foydalanishni tartibga solish ehtiyoji.

T3. Yoshlar bandligini hududda ta’minlash va mehnat 
resurslarini saqlab qolish zarurati.

T4. Qurilish materiallari narxlaridagi o‘zgarishlarning qurilish 
jarayonlariga ta’siri.

T5. Shahar hududlarining rejalashtirilgan va muvozanatli 
kengayishini ta’minlash zarurati.

T6. Mahalliy byudjetlarning moliyaviy salohiyatini kengaytirish 
ehtiyoji.

SWOT-tahlil natijalarini strategik yoʻnalishlarga aylantirish maqsadida TOWS-matritsa asosida toʻrtta 
strategik kombinatsiya ishlab chiqildi (4-jadval).

4-jadval
Xorazm viloyati urbanizatsiya siyosati uchun TOWS strategik kombinatsiyalari4

SO – hujum strategiyasi (S × O) WO – qayta yoʻnaltirish (W × O)

Urganch va Xiva shaharlarining yaqinligi (S5) hamda 
infratuzilma investitsiyalari (O1) asosida yagona Urganch–Xiva 

aglomeratsiyasini shakllantirish; Pitnakdagi mashinasozlik 
salohiyati (S6) va DXSh mexanizmlari (O6) orqali sanoat-shahar 

markazlarini rivojlantirish.

Urbanizatsiyaning pastligi (W1, W2) muammosini 
davlat dasturlari (O2) doirasida tuman markazlarini 

tayanch shaharlarga aylantirish orqali hal etish; 
shaharsozlik hujjatlari yetishmasligini (W4) raqamli 

shaharsozlik (O5) vositalari yordamida bartaraf etish.

ST – himoya strategiyasi (S × T) WT – minimallashtirish (W × T)

Yuqori aholi zichligi (S3) sharoitida sugʻoriladigan yerlarni 
saqlash (T2) uchun kompakt va koʻp qavatli qurilishni 
ragʻbatlantirish; yosh mehnat resurslarini (S3) viloyat 

shaharlarida band qilish orqali migratsiyani (T3) kamaytirish.

Eskirgan infratuzilma (W5) va suv tanqisligi (T1) 
xavfini suvni tejaydigan muhandislik tizimlari 

orqali pasaytirish; tartibsiz kengayish (T5) xavfini 
shaharsozlik intizomini kuchaytirish orqali oldini olish.

Tahlil natijalariga koʻra, viloyat uchun eng maqbul yoʻnalish SO va WO kombinatsiyalarini birlashtirgan 
“tayanch shaharlar orqali polisentrik rivojlanish” strategiyasidir. Mazkur strategiya bir tomondan 
Urganch–Xiva aglomeratsiyasining iqtisodiy salohiyatini kuchaytirishni, ikkinchi tomondan esa tuman 
markazlarini sanoat va xizmatlar sohasiga ixtisoslashgan tayanch shaharlarga aylantirish orqali 
urbanizatsiya jarayonini butun viloyat boʻylab tekis taqsimlashni nazarda tutadi.

3	 Muallif ishlanmasi
4	 Muallif ishlanmasi



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 347

2026-yil, sentabr. 9-son, IV-qism

X U L O S A  V A  T A K L I F L A R
Oʻtkazilgan tahlil quyidagi xulosalarni shakllantirishga imkon berdi. Birinchidan, Xorazm viloyatida 

urbanizatsiya darajasi 33,0 foizni tashkil etib, respublika koʻrsatkichidan qariyb 18 foiz punkt past va taqqoslangan 
hududlar orasida eng quyi oʻrinda turibdi. Ikkinchidan, 2021–2025-yillarda urbanizatsiya surʼati koeffitsiyenti 
0,93 ga teng boʻlib, qishloq aholisining shahar aholisiga nisbatan tezroq oʻsishi natijasida nisbiy deurbanizatsiya 
kuzatilmoqda. Uchinchidan, urbanizatsiyaning pastligi aholi jon boshiga YaHMning respublika darajasining 
taxminan 63 foizini tashkil etishi bilan bogʻliq boʻlib, aglomeratsiya samaralaridan yetarli foydalanilmayotganini 
koʻrsatadi. Toʻrtinchidan, SWOT–TOWS tahlili viloyat uchun “tayanch shaharlar orqali polisentrik rivojlanish” 
strategiyasi eng samarali yoʻnalish ekanini koʻrsatdi.

Olingan natijalar asosida quyidagi takliflar ishlab chiqildi:
1. Urganch–Xiva aglomeratsiyasini shakllantirish – ikki shahar va ular oraligʻidagi hududlar uchun yagona 

bosh reja ishlab chiqish, ularni tezkor jamoat transporti yoʻnalishi bilan bogʻlash hamda aglomeratsiya doirasida 
boshqaruv, taʼlim, sogʻliqni saqlash va turizm xizmatlarini ixtisoslashtirish.

2. Tayanch shaharlar tarmogʻini rivojlantirish – Pitnakdagi mashinasozlik klasteri, Hazoraspdagi kimyo va 
toʻqimachilik, Shovotdagi mebel va tekstil loyihalarini tegishli shaharlarning bosh rejalari bilan uygʻunlashtirish, 
sanoat zonalari yonida uy-joy va ijtimoiy infratuzilma barpo etish.

3. Shaharsozlik hujjatlari bilan toʻliq qamrab olish – viloyatdagi barcha shahar va shaharchalar uchun bosh 
rejalar, qishloq aholi punktlari uchun master-rejalarni yakunlash hamda yer uchastkalarini xususiylashtirish 
boʻyicha arizalarni onlayn rejimda koʻrib chiqish tizimini joriy etish.

4. Kompakt va resurstejamkor urbanizatsiya – suv tanqisligi va sugʻoriladigan yerlarning cheklanganligini 
hisobga olib, yangi qurilishlarni mavjud shahar hududlarida zichlashtirish (koʻp qavatli, aralash funksiyali 
qurilish), suvni tejaydigan muhandislik tizimlarini majburiy talab sifatida belgilash.

5. Infratuzilma investitsiyalarini natija koʻrsatkichlariga bogʻlash – yoʻl va suv infratuzilmasiga 
yoʻnaltirilayotgan mablagʻlarni urbanizatsiya darajasi, Ku koeffitsiyenti va aholi jon boshiga YaHM kabi maqsadli 
koʻrsatkichlarga erishish bilan bogʻlab, hududlar kesimida monitoring qilish.

6. Urbanizatsiyani statistik hisobga olish metodologiyasini takomillashtirish – shahar aholisini hisobga 
olishni xalqaro mezonlarga (aholi zichligi, noqishloq xoʻjaligi bandligi, infratuzilma bilan taʼminlanganlik) 
moslashtirish, bu esa haqiqiy urbanizatsiya darajasini aniqroq baholash imkonini beradi.

7. Turizmga asoslangan urbanizatsiya – Xiva shahri va unga tutash hududlarda servis obyektlari, 
mehmonxonalar va turistik infratuzilmani rivojlantirish orqali sayyohlarning qolish muddatini uzaytirish hamda 
xizmatlar sohasida yangi shahar ish oʻrinlarini yaratish.

Mazkur takliflarni amalga oshirish Xorazm viloyatida urbanizatsiya jarayonini boshqariladigan va barqaror 
tus olishiga, aglomeratsiya samaralaridan toʻliq foydalanishga, aholi daromadlari va turmush sifatini oshirishga 
xizmat qiladi. Tadqiqotda taklif etilgan urbanizatsiya surʼati koeffitsiyenti va tipologik guruhlash usulidan boshqa 
hududlarda ham urbanizatsiya siyosati samaradorligini baholashda foydalanish mumkin.

